
Вовед 
 

Македонија има најзагаден воздух во Европа, ова го потенцираше Светска банка во 

најновиот извештај за зелен раст на Македонија. Македонија е на петто место според 

годишните смртни случаи предизвикани од загаден воздух односно ПМ10 честичките. 

Според извештајот на Светска банка, цврстите честички се одговорни за 1.350 смртни 

случаи годишно, но и илјадници изгубени работни денови – што претставува економски 

трошок од 253 милиони евра годишно или 3,2% од БДП.   

Суспендираните честички, попознати како ПМ10, се еден од најголемите загадувачи на 

воздухот во Скопје. Тие претставуваат мали честички со дијаметар од 10 микрони кои 

лесно навлегуваат во белите дробови и содржат метали и прашина од индустријата и 

патиштата, како и честички создадени при согорување. Според тоа, најчести извори на 

загадување се индустриските капацитети, моторните возила, градилиштата и 

користењето неквалитетни горива за затоплување на домаќинствата.  

Македонија, особено градот Скопје мора да ја намали емисијата на суспендирани 

честички под граничната вредност од 50 µg/m3 или да ја сведе во согласност со 

маргината на толеранција чија часовна вредност изнесува само 25 µg/m3.    

И покрај напорите кои единиците на локалната самоуправа ги вложува за справувањето 

со загадениот воздух, граѓаните не се во можност да приметат подобрување. Напротив, 

свесноста за загадениот воздух е сѐ поголема а во декември 2015 година се 

организираше и граѓански протест за чист воздух, досега прв во Скопје.  

Еко-свест, во соработка со Аналитика, ОРТ, Центар за климатски промени, Македонски 

зелен центар, Реактор и со поддршката од Александра Бујароска, правник, започнаа 

иницијатива за мапирање и идентификација на проблемите во системот поврзани со 

управувањето на квалитетот на воздухот во Македонија. Во првата половина на 2016 

година тие организираа серија работни средби и испитаа повеќе закони со цел да 

подготват сумарен извештај кој понатаму би можел да се користи од страна на сите 

засегнати и вклучени страни во решавање на проблемот со аерозагадувањето. Овој 

извештај исто така дава и насоки за идни акции, законски дополнувања и измени и 

практични проекти кои ќе придонесат кон намалување на загадувањето на воздухот. 

Задачата пред сите нас е тешка, но од некаде мора да се почне. Авторите на овој 

извештај се надеваат дека со заеднички напори решавањето на овој проблем ќе стане 

поефикасно, посинхронизирано и поуспешно.  

Транспонирање и спроведување на одредбите за 

намалување на загадувањето на воздухот 
 

Во ова поглавје ќе направиме преглед на сите законски регулативи кои се поврзани и го 

тангираат квалитетот на воздухот. Главниот фокус е ставен на идентификација на 

потребните измени, дополнувања и транспонирања на регулативата во нашето 

законодавство. 

За секој закон/директива е даден општ опис, степен на транспонираност во 

македонското законодавство и потребите од дополнително услогласување, како и рокот 

за усогласувањето. 

 

1. VOC ДИРЕКТИВИ 
 

Директива 94/63/ЕС (VOC Directive) на Европскиот парламент и на Советот за 

контрола на емисии од испарливи органски соединенија (VOC) кои произлегуваат од 

складирање на бензин и негово дистрибуирање од терминалите до бензинските 

станици. 
 

Директива 2009/126/ЕС (VOC II Directive) на Европскиот парламент и на Советот за 

Фаза II рекуперација на бензинска пареа за време на полнење на моторни возила со 

гориво на бензинска станица; 

Транспонирање 

Директивите се транспонирани во Закон за контрола на емисии од испарливи органски 

соединенија при користење на бензини (Сл. Весник на Р. Македонија, бр. 38 од 

24.02.2014 година). 

Усвоени подзаконски акти согласно закон: 

- Правилник за технички барања на инсталациите за складирање на бензини кај 

терминалите, како и временските рокови за нивно постигнување согласно 

големината на терминалите е усвоен.  
- Правилник за технички барања на инсталацијата за полнење и празнење на 

мобилни контејнери, временските рокови за нивно постигнување согласно со 

капацитетот за полнење и празнење на бензини на инсталацијата, локациите на 

кои може да се инсталира инсталацијата за полнење и празнење на мобилни 

контејнери, како и начинот на вршење на мерењата на испуштањата на емисии 

во воздухот - усвоен.  
 

Потреба од усвојување на подзаконски акти и доуредување за целосно 

транспонирање: 

- Регистрација на инсталации за складирање, инсталации за полнење и празнење 

на мобилни контејнери и на бензински станици; 

- План и програма за постигнување на техничките барања за заштита на 

животната средина од страна на инсталации за складирање, инсталации за 

полнење и празнење на мобилни контејнери и на бензински станици; 
- Програма за постепено постигнување на техничките барања за спречување на 

VOC емисии. 
- Методи за анализа и мерење на концентрација на пареи и на бензин од 

терминали; 
- Систем за инспекција на VOC емисии од мобилни контејнери и цистерни; 

 

Законски рок за спроведување: 

Директива VOC I: Целосна имплементација следи. Законски рок за постигнување на 

барањата е 30 јуни 2016 со можност за продолжување до 31.12.2016. 

Директива VOC II: Целосна имплементација следи. Законски рок за постигнување на 

барањата е 31.12.2016. 

 

2. ДИРЕКТИВА 1999/32/EС НА СОВЕТОТ ВО ВРСКА СО 

НАМАЛУВАЊЕТО НА СОДРЖИНАТА НА СУЛФУР НА ОДРЕДЕНИ 

ТЕЧНИ ГОРИВА 
 

Транспонирање 

Директивата е транспонирана во Правилник за квалитет на течни горива  (Сл. Весник 

на Р. Македонија,  бр.86/07, 91/07, 97/07, 105/07, 157/07, 15/08, 156/08, 81/09) 

Потреба од усвојување на подзаконски акти и доуредување за целосно 

транспонирање: 

- Уредбата за квалитет на течни горива со која ќе се уредат методи за земање на 

примероци, стандарди за квалитет на горива, метода за земање на примерок од 

бензинска пумпа, број и фреквенција на земање на примероци за испитување на 

квалитет на горивата, локации за узоркување, лабораториски анализи и методи 

на тестирање итн. 
- План за контрола на квалитетот на течните горива пуштени на пазарот во 

Република Македонија; 
- Ефикасен систем за надзор над спроведувањето на законските прописи; 
- База на податоци со собрани резултати од земањето на примероци 
- Акредитација на лабораторија надлежна за анализа на нафтени деривати и 

горива во Институтот за хемија при ПМФ 
- Целосно усогласување на сите идентификувани големи согорувачки инсталации 

(ГСИ) кои користат дизел/екстра лесно гориво или мазут со содржина на сулфур 

од 0,7-1% и со А - ИСКЗ еколошка дозвола во која се ограничени емисиите на 

SO2 во воздухот. 

 

Законски рок за спроведување: 

- Директива 1999/32/EС: 31.12.2015* 
*Поради неусогласеност со Директивата на 11 февруари 2013 година, Секретаријатот 

на Енергетската заедница отвори случај против Македонија,  бр. ECS-3/13. Сеуште не 

се усвоени потребните подзаконски акти (значајната Уредба за квалитет на течни 

горива) со цел целосно транспонирање и имплементација на Директивата. 

 

3. ДИРЕКТИВИТЕ ЗА КВАЛИТЕТ НА АМБИЕНТНИОТ ВОЗДУХ 

Директива 2004/107/ЕС на Европскиот парламент и Совет во однос на арсен, кадмиум, 

никел и полициклични ароматични јаглеводороди во воздухот; 

Директива 2001/81/EС на Европскиот парламент и на Советот за националните крајни 

вредности за емисија на одредени атмосферски загадувачи (NEC Directive); 

Директива 2008/50/ЕС на Европскиот парламент и на Советот за квалитет на 

амбиентниот воздух и за почист воздух за Европа (Аmbient air quality Directive); 

Транспонирање 

Директивите се делумно транспонирани во Законот за квалитетот на амбиентниот 

воздух (Сл. Весник на Р. Македонија, бр. 67/04, 92/07, 35/10, 47/11, 163/13, 100/12, 10/15, 

146/15) како и во неколку подзаконски акти кои одредуваат: 

- методологија за мониторинг на квалитетот на амбиентниот воздух; 
o Уредба за определување на согорувачките капацитети кои треба да 

преземат мерки за заштита на амбиентниот воздух од загадување (Сл. 

Весник на Р. Македонија бр. 112/11); 
o Правилник за методологијата, начините, постапките, методите и 

средствата за мерење на емисиите од стационарните извори (Сл. Весник 

на Р. Македонија бр. 11/12); 
o Правилник за формата и содржината на обрасците на доставување на 

податоците од емисиите во амбиентниот воздух од стационарни извори, 

начинот и временскиот период на доставување согласно капацитетот на 

инсталацијата, содржината и начинот на водење на дневникот на емисии 

во амбиентниот воздух (Сл. Весник на Р. Македонија бр. 79/11);   
o Правилник за поблиските услови за вршење на определени видови 

стручни работи, во поглед на опремата, уредите, инструментите и 

соодветните деловни простории кои треба да ги исполнуваат субјектите 

кои вршат определени стручни работи за мониторинг на квалитетот на 

амбиентниот воздух (Сл. Весник на Р. Македонија бр. 69/11);  
o Правилник за методологијата за мониторинг на квалитетот на 

амбиентниот воздух (Сл. Весник на Р. Македонија бр. 138/09); 
o Правилник за критериумите, методите и постапките за оценување на 

квалитетот на амбиентниот воздух (Сл. Весник на Р. Македонија бр. 

82/06). 

 

- гранични вредности за нивоа и видови на загадувачки супстанци во амбиентниот 

воздух и прагови на алармирање, рокови за постигнување на граничните 

вредности, маргини и толеранција за гранична вредност, целни вредности и 

долгорочни цели; 
o Уредба за гранични вредности за нивоа и видови на загадувачки 

супстанци во амбиентниот воздух и прагови  на алармирање, рокови за 

http://www.moepp.gov.mk/WBStorage/Files/Uredba%20za%20granicni%20vrednosti%20-%20vozduh.pdf

постигнување на граничните вредности, маргини и толеранција 

за гранична вредност, целни вредности и долгорочни цели (Сл. Весник на 

Р. Македонија бр. 50/05); 
o Уредба за изменување и дополнување на Уредбата за гранични 

вредности за нивоа и видови на загадувачки супстанци во амбиентниот 

воздух и прагови на алармирање, рокови за постигнување на граничните 

вредности, маргини на толеранција за гранична вредност, целни 

вредности и долгорочни цели (Сл. Весник на Р. Македонија бр. 4/13); 
o Правилник за количините на горните граници-плафоните на емисиите на 

загадувачките супстанции со цел утврдување на проекции за одреден 

временски период кои се однесуваат на намалувањето на количините на 

емисиите на загадувачките супстанции на годишно ниво (Сл. Весник на Р. 

Македонија бр. 2/10); 
o Правилник за изменување на Правилникот за количините на горните 

граници-плафоните на емисиите на загадувачките супстанции со цел 

утврдување на проекциите за одреден временски период кои се 

однесуваат на намалувањето на количините на емисиите 

на загадувачките супстанции на годишно ниво (Сл. Весник на Р. 

Македонија бр. 156/11); 
o Правилник за граничните вредности за дозволените нивоа на емисии и 

видови на загадувачки супстанци во отпадните гасови и пареи кои ги 

емитираат стационарните извори во воздухот (Сл. Весник на Р. 

Македонија бр. 141/10); 
o Правилник за методологијата за инвентаризација и утврдување на нивото 

на емисии на загадувачките супстанци во атмосферата во тони годишно 

за сите видови дејности, како и други податоци за доставување на 

Програмата за мониторинг на воздухот на Европа (ЕМЕП) (Сл. Весник на 

Р. Македонија бр. 142/07). 

  
- содржината и начинот на преносот на податоците и информациите за состојбите 

во управувањето со квалитетот на амбиентниот воздух; 
o Правилник за содржината и начинот на преносот на податоците и 

информациите за состојбите во управувањето со квалитетот на 

амбиентниот воздух (Сл. Весник на Р. Македонија бр. 138/09). 
 

- листа на зони и агломерации за квалитет на амбиентниот воздух; 
o Листа на зони и агломерации за квалитет на амбиентниот воздух (Сл. 

Весник на Р. Македонија бр. 23/09). 
 

- планови и програми 
o Правилник за деталната содржина и начинот на подготвување на 

програмата за намалување на загадувањето и подобрувањето на 

квалитетот на амбиентниот воздух (Сл. Весник на Р. Македонија бр. 

108/09); 
o Правилник за деталната содржина и начинот на подготвување на 

акциониот план за заштита на амбиентниот воздух (Сл. Весник на Р. 

Македонија бр. 108/09); 

o Правилник за деталната содржина и начинот на подготвување на 

националниот план за заштита на амбиентниот воздух (Сл. Весник на Р. 

Македонија бр. 108/09); 
o Правилник за деталната содржина и начинот на подготвување на 

краткорочните акциони планови за заштита на амбиентниот воздух (Сл. 

Весник на Р. Македонија бр. 148/14). 
 

Потреба од усвојување на подзаконски акти и доуредување за целосно 

транспонирање: 

- Правилник за прагови на алармирање за загадувачи на воздухот, посебно за 

PM10 и PM2,5; 
- Правилник за национални плафони на емисија за одредени атмосферски 

загадувачи со изменети (намалени) вредности за SO2 и NH3; 
- Правилник за измена и дополнување на Правилникот за граничните вредности 

за дозволените нивоа на емисии и видови на загадувачки супстанци во 

отпадните гасови и пареи кои ги емитираат стационарните извори во воздухот 

(со цел усогласување со новата директива за Индустриски емисии)* 

*ќе следи по усвојување на новиот Закон за индустриски емисии; 
- Правилник за измени и дополнувања на Правилникот за методологијата, 

начините, постапките, методите и средствата за мерење на емисиите од 

стационарните извори (со цел усогласување со новата директива за Индустриски 

емисии)* 
*ќе следи по усвојување на новиот Закон за индустриски емисии; 

- Правилник за измена и дополнување на Правилникот за методологија за 

инвентаризација и утврдување на нивото на емисии на загадувачките супстанци 

во атмосферата во тони годишно за сите видови дејности, како и други податоци 

за доставување на Програмата за мониторинг на воздухот на Европа (ЕМЕП). 

 

Потреба од конкретни акти со цел овозможување целосна имплементација: 

- Ажурирање на Националната Програма за редукција на емисии од 2015-2020; 
- Изготвување и спроведување на План за квалитетот на воздухот (локална 

самоуправа); 
- Изготвување и спроведување на Краткорочни акциони планови при 

надминување на граничните вредности (локална самоуправа)* 
* МЖСПП спровело Пилот програма за изготвување на Краткорочен акционен 

план со мерки за заштита на квалитетот на воздухот и намалување на ризик 

од надминување на граничните вредности која е подготвена за Битола 

(изготвена во 2013), Тетово, Кичево и Скопје; 
- Изготвување и спроведување на Акционен план за спроведување на 

Гутенбершки протокол; 
- Подготовка на план за редукција на PM10 со PM2,5; 
- Изготвување на план за следење на тешки метали; 
- Воспоставување на мониторинг на тешки метали во воздух (арсен, кадмиум, 

никел, жива, олово) и систем за информирање на јавноста; 
- Активирање на семплери и опремата за мерење на тешки метали; 
- Оценка на квалитетот на амбиентен воздух и мониторинг на олово, бензен и 

PM2,5; 

- Воспоставување критериуми за оценка на концентрации на озон во сите 

агломерации и воспоставување на точки каде ќе се земаат примероци; 
- Воспоставување на зони и агломерации за кадмиум, жива, арсен и никел, 

бензо(а)пирен; 
- Поставување на дополнителни мониторинг станици во агломерациите со цел да 

се обезбеди квалитет на амбиентен воздух под граничните вредности. 
*Според информациите на МЖСПП, Лабораторијата на МЖСПП располага со 

семплери за мерење на концентрација на суспендирани честички PM10 и 

одредување на тешки метали. Овој податок не бевме во состојба да го 

провериме. 
 

Законски рок за спроведување: 

Директива 2004/107/ЕС во однос на арсен, кадмиум, никел и полициклични ароматични 

јаглеводороди во воздух: 31.12.2016; 
 

NEC Директива 2001/81/EС: 31.12.2020; 

 

 Директива 2008/50/ЕСна Европскиот парламент и на Советот за квалитет на 

амбиентен воздух: 31.12.2025. 

 

*Прекршување на законски одреден рок 

Постои прекршување на Уредбата за гранични вредности за нивоа и видови на 

загадувачки супстанци во амбиентниот воздух и прагови на алармирање, рокови за 

постигнување на граничните вредности, маргини на толеранција за гранична вредност, 

целни вредности и долгорочни цели, член 8 кој се однесува на Гранични вредности за 

нивоа на концентрации на суспендирани честички со големина од 10 микрометри (РМ10) 

во амбиентниот воздух, рокови за постигнување на граничните вредности и маргини на 

толеранција согласно Прилог 1 поглавје А точка 3. Согласно Уредбата до 1ви јануари 

2012 година требаше да се постигне гранична вредност од 50 µg/m3 за 24 часа (која не 

смее да биде надмината повеќе од 35 пати во текот на календарската година) и 

40  µg/m3 за календарска година. 

Согласно член 13 - б став (2) од горенаведената Уредба, во случај кога, во дадена зона 

или агломерација, сообразноста со граничните вредности за PM10, како што се 

утврдени во Прилог 1, Поглавје А, точка 3 од Уредба, не може да се постигне поради 

посебни карактеристики на разместеност, неповолни климатски услови или 

прекугранични придонеси, примената на гранични вредности може да се одложи 

најдоцна до крајот на 2015 година доколку се исполнети следните услови:  

- да биде донесен План за квалитет на воздухот во согласност со член 26 ставови 

(1), (5), и (7) од Законот за квалитет на амбиентниот воздух за зоната или за 

агломерацијата на која ќе се применува одложувањето, во кој соодветно се 

вградуваат информациите наведени во Плановите за подобрување на 

квалитетот на амбиентниот воздух и Краткорочните акциони планови за заштита 

на амбиентниот воздух кои се подготвуваат согласно член 23 од Законот за 

квалитет на амбиентниот воздух во однос на одделните загадувачки супстанции 

на начин, и тоа на начин со кој ќе се прикаже постигнување сообразност со 

граничните вредности во определениот нов рок.;и  

- доколку Министерството за животна средина и просторно планирање покаже 

дека се преземени сите соодветни мерки на национално, регионално и на 

локално ниво за да се исполнат роковите. 

  

4. ДИРЕКТИВА ЗА ИНДУСТРИСКИ ЕМИСИИ (2010/75/ЕУ) 

 

Овaа директива  претставува преработка на седум постоечки директиви кои го 

регулираат загадувањето од индустријата и нејзината цел е да се постигне значајни 

придобивки за животната средина и здравјето на луѓето преку намалување на штетните 

индустриски гасови во ЕУ, особено преку подобра примена на најдобри достапни 

техники. 

Директива за индустриски емисии претставува збир од следните постоечки директиви: 

- Директивата за спречување и контрола на загадувањето (IPPCD) - Глава II; 

- Директивата големи согорувачки инсталации (LCPD)- Глава III; 

- Директивата за управување со горењето на отпадот (WID) - Глава IV; 

- Директивата за емисии на растворувачи (SED) - Глава V; 

- Tрите постоечки Директиви на титаниум диоксид -Глава VI 

o отстранување (78/176/ЕЕЦ), 

o за следење и надзор (82/883/ЕЕЦ) и 

o програмите за намалување на загадувањето (92/112/ЕЕЦ). 

Директивата за индустриски емисии всушност претставува правен наследник на 

Директивата за интегрирано спречување и контрола на загадувањето (ИСКЗ Директива) 

и налага минимизирање на загадувањето од различни индустриски извори во рамките 

на Европската унија.  

Рамковниот Закон за животна средина од 2005 година  го воведе овој европски модел 

на регулација на индустриското загадување во Македонија. Според одредбите на 

Законот за животна средина работењето на новите инсталации или значителните 

промени на постоечките се вршат само по претходно добиена интегрирана еколошка 

дозвола. Ваква дозвола се добива само доколку инсталацијата ги има имплементирано 

предвидените најдобри достапни техники (НДТ) во зависност од индустриската гранка. 

Исклучок од ова правило претставуваат инсталациите кои се дефинирани како 

постоечки односно инсталаците кои започнале со работа пред 1 јули 2007 година. За 

овие инсталации предвиден е системот на дозвола за усогласување со оперативен 

план. Дозволата за усогласување со оперативен план предвидува „грејс“ период во кој 

треба да се усогласат со НДТ. 

Оперативниот план од дозволата содржи серија на активности и мерки предвидени во 

фази кои загадувачот ќе ги превземе за да го усогласи своето работење со НДТ. 

Оперативниот план е поткрепен со финансиски план за спроведување на мерките.  За 

обезбедување на спроведувањето на активностите и мерките од оперативниот план 

Законот за животна средина предвидува финансиска гаранција. 

Според Законот, сите постоечки инсталации (кои се оперативни пред 1 јули 2007) имаат 

обврска да го усогласат своето работење со најдобрите достапни техники најдоцна до 

1 април 2014 година . По исклучок, Владата на РМ може да утврди дополнителен рок за 

поединечна постоечка инсталација кој не може да биде подолг од 1 април 2019 година. 

Законот остава можност за операторот на нова инсталација која започнала со работа 

во периодот 1 јули 2007 година до 31 декември 2009 година да одлучи дали ќе поднесе 

барање за дозвола за усогласување со оперативен план или барање за добивање А-

интегрирана еколошка дозвола. Новите инсталации (оние кои започнуваат со работа по 

1 јануари 2010), исто така до 2014 треба да обезбедат А-интегрирана еколошка дозвола 

како услов за почеток со работа. 

Спроведувањето на одредбите од ИСКЗ Директивата е заостаната. За одредени 

капацитети, како на пример Макстил во Скопје, роковите за исполнување на обврските 

од оперативниот план беа одложени до  2016 година. За други, како на пример Силмак 

во Јегуновце, рокот за исполнување на обврските сеуште трае. За одредени капацитети 

кои значително загадуваат, како термоелектричните централи на лигнит РЕК Битола и 

Осломеј, воопшто не постојат предвидени обврски, односно не постои одобрен 

оперативен план. 

Имајќи предвид дека Директивата за индустиски емисии ја заменува ИСКЗ Директивата 

допрва претстои целосна услогласеност со новата директива и уште потешкиот дел, 

целосно спроведување на истата. 

Преглед на други закони и регулативи кои влијаат врз 

управувањето со квалитетот на воздухот 
 

1. ПРОСТОРНО И УРБАНИСТИЧКО ПЛАНИРАЊЕ И ЗЕЛЕНИЛО 

 

Едни од основните начела на просторното и урбанистичкото уредување на просторот 

се рамномерниот просторен развој, рационално уредување и користење, оддржлив 

развој, заштита и унапредување на животната средина и природата. 

Унапредување на просторот со зеленило, преку планско и одржливо подигање и 

одржување на зеленилото, заради зачувување на квалитетот и разновидноста на 

зеленилото, подобрување на квалитетот на воздухот, подобрување на квалитетот на 

живот во градските подрачја и унапредување на животната средина е цел на Законот за 

зеленило (Сл. Весник на Р.М. 71/16). Имплементацијата на законот беше предвидена 

да отпочне во септември 2016 година со претходно усвојување на неопходните 

подзаконски акти. За жал тоа не се случи.  

Дополнително, самиот закон има неколку пропусти кои го доведуваат во прашање 

спроведувањето на истиот. Наспроти јасно дефинираните обврски за тешката и 

загадувачка индустрија (30% од парцелата), обврските за подигање и одржување 

зеленило кои се однесуваат на општините и приватните сопственици на простор се 

нецелосно уредени. На пример, за општините предвидена е обвска за подготвување 

Развоен план за три години и годишна програма за подигање и одржување на зеленило 

за јавна употреба согласно Законот за комунални дејности, а во истиот постојат само 

одредби за плаќање комунални услуги за одржување на зеленилото и од каде истото се 

финансира заедно со другите услуги. Што значи, Законот за зеленило не предвидува 

задолжителен или минимален процент на зеленило за општините. Истото се однесува 

и на приватните парцели. Подигање и одржување на зеленило за приватна употреба е 

должност на сопственикот на објектот кој своеволно предвидува процент на зеленилото 

согласно неговата планска документација. Доколку се работи за градежно неизградено 

земјиште, ова го утврдува сопственикот на градежното земјиште. Овој пропуст ја 

доведува во прашање целисходноста на усвојувањето на законот. 

 

2. ИНСТАЛАЦИИ ЗА СОГОРУВАЊЕ ОТПАД И СПАЛУВАЊЕ ОТПАД 

 

Согласно Законот за амбиентен воздух зaбрането е согорување на отпадот на отворен 

простор. Имено, согорувањето на отпадот се врши во инсталации за таа намена при 

што емисиите од согорувањето во амбиентниот воздух треба да бидат во рамките на 

законските гранични вредности. Предвидена е и глоба во износ од 500 евра за 

непочитување на оваа одредба. Дополнителни прекршоци и глоби предвидува и 

Законот за управување со отпад кој во член 139 за оставање, фрлање, напуштање, 

горење или неконтролирано отстранување отпад предвидува глоба во износ од 2000 до 

3000 евра за правно лице и 1000 евра за физичко лице. Сепак овие сериозни 

финансиски глоби не ги спречуваат правните и физичките лица да вршат спалување на 

отпадот во своите дворишта или уште полошо истиот (во форма за облека, мебел, и 

слично) да го користат за загревање на домот. 

Инсталации за горење и согорување се предвидени со Законот за управување  соотпад. 

Одобрението за градење една ваква инсталација подлежи на Студија за оцена на 

влијанието врз животната средина (ОВЖС) и ИСКЗ дозвола пред добивањето дозвола 

за градба согласно Законот за градба. Законот за управување со отпад предвидуваше 

обврска за Министерството за животна средна и градоначалниците на општините да ги 

затворат и забранат дивите депонии во рок од една година од усвојувањето на Законот 

за отпад. Сепак тоа не се случи, ниту пак има изгледи дека ова би се случило во блиска 

иднина.  

Управувањето со отпадот претставува сериозен системски проблем кој  има потреба 

од стратешко решавање со доволно финансиски средства.   

Координација меѓу институциите во управувањето со 

загадувањето на воздухот во Македонија 
 

Пролетта 2016 година Еко-свест заедно со партнерите на проектот „Заедно за чист 

воздух“ одржаа состаноци со  институции кои се релевантни за проблемот со 

аерозагадување. Во споменатите институции спаѓаат неколку скопски општини, Град 

Скопје, Институт за јавно здравје, Центар за управување со кризи како и МЖСПП. Целта 

на состаноците беше да се согледа досегашната работа на овие институции во 

подобрувањето на состојбата со воздухот, но и можностите за понатамошна работа во 

решавање на проблемот со загадувањето, како и можностите за соработка со 

граѓанскиот сектор. 

Сите институции кои ги посетивме ни дадоа исцрпни информации за нивниот ангажман 

во овој домен. Но, од состаноците веше евидентно дека постои простор за подобрување 

на комуникацијата и соработката на институциите меѓусебно како и со граѓанскиот 

сектор. Бидејќи очигледно е дека проблемот бара долгорочен ангажман од повеќе 

засегнати страни, зајкнувањето на соработката ќе придонесе процесот да биде забрзан 

а мерките поуспешно реализирани. 

Понатаму, преку нашите состаноци беше забележана потребата за ревидирање на 

обврските и надлежностите на засегнатите институции, главно во случајот со 

Општините и Градот Скопје во насока на подобро дефинирање на специфиќните 

надлежности на општините наспроти оние на Град Скопје со цел да се обезбеди побрза 

и поефектвна реакција од страна на општините во градот.  

Исто така, она што го забележавме е дека активностите кои се преземаат за 

подобрувањето на состојбата на воздухот недоволно се менуваат според условите. На 

пример, уочивме дека единствени активности кои варираат за време на екстремно 

загаден воздух се дополнителни мерења кои се вршат од страна на некои општини, 

третирањето на скопските улици со калциум магнезиум ацетат, како и зголемениот 

интерес за темата и почести состаноци на Комитетот за здравје и животна срединаи  

Интерсекторска работна група за воздух при Министерството за животна средина и 

просторно планирање . Покрај овие активности, кои се во позитивна насока сепак има 

простор и очигледна потреба од дополнителни акции и поголема слобода на примена 

на мерки согласно условите. 

Сообраќајот е голем вакуум простор во рамките на овој проблем и постојат многу 

непознати и недефинирани елементи и одговорности кои не дозволуваат регулирањето 

на сообраќајот во денови со значителна загаденост на воздухот да станат пракса. Многу 

други сегменти кои го допираат социјалниот аспект се исто така на маргините на 

имплементацијата.  

Освен тоа, достапноста до податоците поврзани со квалитетот на воздухот за сите 

институции и граѓани е исто така недоволна. Имено, Минитерството за животна средина 

и просторно планирање постави веб страница за објавување на мерењата од 

станиците, а на своја иницијатива, млад програмер направи мобилна апликација која 

овие податоци ги прави достапни до секој граѓанин со мобилен смарт телефон. Но, од 

друга страна, податоците за влијанијата на загадениот воздух врз здравјето, преку 

приказ на информации за смртни случаи, респираторни и други болести или монетарна 

вредност на овие штети не се собираат и ажурираат поради нефункционалноста на 

системот (кој ги вклучува клиниките, болниците, институтите, заводот за статистика и 

др).  Ажурирањето на овие податоци видно би ја олеснило работата на советодавните 

и извршните институции во однос на овој проблем. 

Анализа на механизми кои недостасуваат за успешно 

справување со загадувањето на воздухот во Македонија 
 

Во овој дел од извештајот ќе бидат посочени и анализирани серија на мерки кои се 

идентификувани дека недостасуваат во системот и истите не се применуваат или се 

применуваат во многу мала мера. Овие предлози се предмет на дискусија во однос на 

нивната практична примена и начините на изведување како и одговорните институции 

за нивна реализација.  

Мерки во секторот „Сообраќај“ 

 

Изработка на сообраќајни планови за ограничување на сообраќајот при зголемено 

загадување на воздухот 

Во состојби на алармантно загадување, една од најчестите мерки превземени во 

светските метрополи е делумно или целосно спречување на движењето на моторните 

возила. За таа намена се потребни соодветни сообраќајни планови во кои детално е 

образложено кои делници и на каков начин се ограничуваат од сообраќај. Ваквите 

планови се одобруваат и спроведуваат од страна на Министерството за внатрешни 

работи, но не можат да се одобрат во краток рок и затоа, истите треба да бидат 

подготвени и одобрени со време за да можат ефективно и брзо да бидат спроведени во 

моментот кога тоа ќе биде потребно. 

Препорака: Потребно е општините да изработат сообраќајни планови и истите да 

ги достават на одобрување во МВР далеку пред почетокот на есента.  

 

Систем за регулирање на движењето на возилата во однос на зонирањето 

согласно планот  

Дополнителен елемент на ограничувањето на сообраќајот е воведувањето на систем 

за обележување на моторните возила согласно нивото на загадување, односно 

испуштање емисии во воздухот. На тој начин, лесно може да се ограничи движењето на 

одреден вид возила со високо загадување кога е тоа потребно, што исто така може да 

биде предвидено и со сообраќајниот план. На тој начин се одредуваат „зони“ и/или 

„време на возење“ за движење на возила со одреден „степен на загадување“ (на 

пример: зелена зона- каде се движат само оние со највисок стандард или хибридни 

возила; жолта зона- каде се движат возила со среден степен за емисии и јавен 

транспорт; црвена зона- каде се движат возила со ниски стандарди. 

Оваа проблематика е директно поврзана со ингеренциите на три Министерства- 

транспрот и врски, животна средина и внатрешни работи. Воедно го тангира и системот 

за технички преглед и регистрација на возила. За таа цел, потребно е надлежните 

министерства да формираат работна група која заеднички би го изготвила моделот и 

системот за бележење на возилата (користејќи бои, налепници и сл) и истиот би го 

ставила во функција во редовниот технички преглед на секое возило. МВР има посебна 

улога во овој дел, бидејќи ќе треба практично на терен да го спроведе системот, односно 

ограничувањето на одредените возила, согласно сообраќајните планови.   

Препорака: Да се формира интерминистерско работно тело кое ќе подготви 

систем за евидентирање и обележување на моторните возила согласно нивото на 

нивните емисии.  

Јавен сообраќај 

Треба да се воведат стимулации за користење на јавниот превоз како едно од 

решенијата за намалување на загадувањето во воздухот во градските средини. Во оние 

градови каде што го нема, потребно е да се воспостават системи за јавен транспорт, 

што не мора да значи класичен автобуски превоз. Решенијата можат да вклучат системи 

за изнајмување на велосипеди, системи за колективно користење на такси превоз, мини 

бус и сл. 

Автобуски превоз 

o Информација за граѓани за автобуски превоз во периоди на зголемено 

загадување; 

o Промена на возниот парк со хибридни автобуси. 

o Зголемување на бројот на автобуски линии и нивното поврзување на 

населбите за да се поедностави и скрати превозот на патниците 

 

Друг јавен превоз 
 

o Воведување на тролејбус, трамвај или урбано шинско возило каде тоа е 

возможно. 

o Стимулација на колективно користење на такси превоз, колективно 

користење на индивидуални возила, организиран превоз во компании, 

стимулации за користење велосипед до работното место, набавка на 

службени хибридни возила за институциите, и сл. 

Стимулација на велосипедски сообраќај и дестимулација на автомобилски 

сообраќај 

o Воспоставување на велосипедски превоз преку систем за изнајмување во 

градовите каде го нема; 

o Проширување на мрежата на системот за изнајмување велосипед во Скопје и 

набавка на нови велосипеди. Подобрување на системот со цел да се намали 

штетата на велосипедите, а со тоа и да се зголеми степенот на користење на 

истиот. 

o Дестимулација на автомобилскиот сообраќај со стеснување на делниците 

наместо нивно проширување со цел намалување на сообраќајот во 

централнотом градско подрачје, намалување на степенот на загадување и 

несреќите кои се јавуваат како резултат на зголемување на брзината на 

движење. 



18 

 

Примена на принципот „загадувачот плаќа“ 

Согласно Законот за животна средина, загадувач е секое правно или физичко лице 

чиешто дејство, посредно или непосредно, предизвикува загадување на животната 

средина Загадувачот е должен да ги надомести трошоците за отстранување на 

опасноста од загадување на животната средина, да ги поднесе трошоците за санација 

и да плати правичен надомест за штетата причинета врз животната средина, како и да 

ја доведе животната средина, во најголема можна мера, во состојба како пред 

оштетувањето. 

Индустрии 

Индустриските капацитети имаат огромен удел во аерозагадувањето доколку истите не 

се прилагодени со стандардите за заштита на животната средина и не се снабдени со 

сите потребни елементи за ограничување на истото (филтри, промена на технологии и 

сл). Во Македонија, евидентирани се 117 големи индустриски инсталации кои треба да 

обезбедат А-еколошка дозвола. До 2013 година Министерството за животна средина 

имаше издадено само 23 еколошки дозволи (од кои 15 А-дозволи за усогласување со 

оперативен план и 8 А-интегрирани еколошки дозволи), односно за период од 6 години 

беа издадени околу 19% од потребните дозволи. Во периодот од година и шест месеци 

Министерството издаде 92 дозволи, но никој не го потврди усогласување на работата 

на сите 117 инсталации со најдобрите достапни техники. Ова значи дека тие 

индустриски капацитети не можат да гарантираат дека нивните емисии во воздухот (и 

другите медиуми) се во рамките на дозволените вредности. Она што е особено 

загрижувачки е што за индустриските капацитети во државна сопственост и најголемите 

загадувачки инсталации РЕК Битола и РЕК Осломеј, сѐ уште не е издадена ваква 

дозвола и целиот процес на унапредување на технологијата сериозно заостанува. 

Препорака: Сите индустриски капацитети во државата мора да имаат добиено А 

интегрирана дозвола и да работат според НДТ. Владата и Министерството за 

животна средина и просторно планирање не треба да ги одложува роковите за 

исполнување на мерките од плановите за ниту еден субјект, а особено не за оние 

во државна сопственост кои сериозно допринесуваат за загадување на воздухот.   

Домаќинства 

Во грејната сезона, домаќинствата се еден од сериозните придонесувачи кон 

аерозагадувањето бидејќи користат огревно дрво или други материјали за затоплување 

на домовите и со тоа дополнително придонесуваат кон загадувањето. Тука ќе 

образложиме неколку посебни категории на проблемот. 

o Нелегално горење на несоодветни и опасни материјали 

Одреден број на социјално загрозени семејства користат несоодветен или опасен отпад 

(пластика, синтетика, гуми, отпадно масло) за затоплување. Ова е голем и речиси 

нерешлив проблем поради сериозно нискиот стандард на живеачка.  

Овие семејства треба да имаат алтернатива за материјалите но и за методот на 

затоплување. Постојат повеќе мерки кои можат да се применат, како на пример 

донирање на огревен материјал, донирање на печки со висок степен на целосно 

согорување, едукација на принципот од врата до врата и сл. 

Дополнително, граѓаните може да се стимулираат да се вклучат (или вратат) на 

централно парно греење, да се субвенционираат при набавка на пелети и соларни 

фотоволтаици. Секако, мерките треба да се прилагодат на социјалното ниво на 

семејствата/граѓаните за кои се наменети. 

o Горење на дрва во несоодветни печки 

Слично како и погорниот проблем, горењето на дрва во несоодветни печки 

предизвикува значително поголемо загадување. Мерките треба да предвидат 

стимулации за набавка на печки со висок степен на согорување или замена на горивото 

и печките.  

Препорака: Да се формира работна група од претставници на општини со ваков 

вид проблем, инспекторат и МЖСПП со цел изнаоѓање мерки за справување со 

овој проблем на терен. Граѓански организации кои работат со сиромашните 

семејства треба да  земат учество во планирањето и реализацијата на мерките. 

o Дестимулација на горење дрва 

Генерално постои сфаќањето дека поради недостиг од други опции, во финансиска и 

локациска смисла, дрвото како огревен материјал е најчестиот и најефтиниот избор. 

Напротив, тоа треба да биде последен избор. За жал, во Македонија, поради 

социјалниот аспект, дрвото за огрев има многу ниска цена и на тој начин се стимулира 

неговото користење за затоплување.  

Овој проблем дополнително е влошен поради постоењето на нелегална сеча и 

продажба на дрвниот материјал за упте помала цена.  

o Менување на системот на инспекција 

Претходната точка повлекува посебна дискусија за системот за инспекција во однос на 

контролата и санкционирањето на нелегалната сеча во Македонија. Очигледно е дека 

е неопходна промена на системот за инспекција кое е исто така поврзано и со 

преструктурирањето на јавното претпријатие „Македонски Шуми“. 

Препорака: Да се зголеми контролата на нелегална сеча и казните за нелегална 

сеча со цел да се дестимулира користењето на дрвото како огревен материјал. 

Дополнително да се регулира цената на дрвото како огревен материјал и да се 

развијат информативни и едукативни кампањи за дестимулирање на неговото 

користење за огрев. 

 

Стимулација на енергетска ефикасност и користење обновливи извори на 

енергија 

Енергетска ефикасност  

Мерките за енергетска ефикасност се приоритетни и во приватниот, но и во јавниот 

сектор. Овие мерки директно ќе ја намалат стапката на енергетска сиромаштија и 

потребата од дополнително производство и увоз на електрична енергија кои во 

Македонија се на многу високо ниво. Секако, со намалувањето на потрошувачката на 

енергија ќе се намалат емисиите кои ги предизвикува нејзиното производство. 

Препораки: 

● Обезбедување финансии за поддршка на мерки за заштеда и ефикасно 

користење на енергијата како и користење на обновливи извори; 

● Официјално дефинирање на „енергетска сиромаштија“ во законот; 

● Субвенционирање на трошоците за греење и давање помош за подобрување 

на енергетската ефикасност на домот на оние семејства кои влегуваат во 

категоријата на енергетски сиромашни корисници (не само на корисниците на 

социјална помош); 

● Преадаптација на постојното централно греење во објектите од јавен интерес 

(болници, училишта, градинки) од тврди горива на природен гас; 

● Стимулација на заедниците на станари за реализација на проекти за 

енергетска ефикасност на зградите преку кредитни линии и техничка поддршка 

од општините; 

● Овозможување на гасификација заради искористување на природниот гас 

како транзиционо гориво;  

● Забрана на увоз и продажба на волфрамови светилки и намалување на 

давачки за увоз на штедливи светилки. 

Други мерки за енергетска ефикасност 

o Регулирање на исклучување од централно греење и калориметри 

Треба да се забрани индивидуално исклучување од постојното централно греење во 

станбени објекти централното колективно греење е предвидено. Со сегашното решение 

каде индивидуалните корисници можат да се исклучат од централното греење, 

негативно се делува на целокупната ефикасност на зградата и корисниците се 

доведуваат во ситуација каде трошокот за испорачана топлинска енергија се 

распределува неправедно и несоодветно. Дополнително, едноставни калориметри (со 

степен на јачина од 0-4, а не со мерење на вредноста) треба да се воведат од страна 

на фирмите кои испорачуваат топлинска енергија. Оваа мерка е неопходна за двете 

страни: за корисникот-  поради правото на корисникот да плати онолку колку што реално 

потрошил и правото да ја регулира потрошувачката со термостатен вентил, и за 

испорачателот- прецизно и праведно да го распредели и наплати трошокот за 

испорачана топлинска енергија. 

Ваквиот пристап ќе придонесе до враќање на корисниците назад во мрежата, што 

автоматски придонесува кон намалување на потршувачката на електрична енергија за 

греење, и индиректно и директно намалување на влијанијата врз квалитетот на 

воздухот. 

Препорака: Да се регулира поставувањето на калориметри во колективното 

централно греење и да се воведат други мерки за стимулација на домаќинствата 

за приклучување на централното греење.     

o Енергетска контрола 

Препорака: Воведување на енергетската контрола за сите објекти како обврзна 

мерка за стимулирање енергетска ефикасност. 

o Фонд за енергетска ефикасност 

Препорака: Итно воспоставување на Фонд за енергетска ефикасност примарно 

достапен за граѓаните и објектите од јавен интерес (училишта, градинки, болници 

и други здравствени установи) и наменет за имплементација на мерки за 

енергетска ефикасност. Процесот на воспоставување на ваквиот фонд 

задолжително треба да биде спроведен во консултации со јавноста. 

 

Обновливи извори на енергија 

Државата треба да се насочи кон елиминирање на фосилните горива на долг рок 

(најдоцна до 2050 година, во согласност со заложбите на Европската унија за 

напуштање на фосилните горива) и сите национални стратегии да ги насочува во тој 

правец (при секоја следна ревизија и изготвување на истите). 

За ваквата заложба да може да се постигне, децентрализираното производство на 

електрична енергија треба да биде приоритетизирано. Истовремено, каде е соодветно 

да се стимулира и вградување на топлински пумпи во домаќинствата кои сега се греат 

на струја или дрва за да се намали потребата од производство на електрична енергија 

и потребата од снабдување на дрва. Стимулацијата на индивидуалните потрошувачи 

сами да ја произведат потребната енергија од обновливи извори и на тој начин да не се 

на „терет“ на системот е исто така важен елемент во овие напори. 

Препораки: 

● Стимулирање на децентрализирано производство на енергија од обновливи 

извори во домаќинствата (поставување на кровни системи за топла вода и 

електрична енергија, мали централи на отпадна биомаса и други модалитети 

погодни за локално производство); 

● Стимулирање на вградување на топлински пумпи во домаќинствата каде што е 

можно; 

● Значително зголемување на учеството на обновливите извори на енергија во 

производството на електрична енергија со секоја следна ревизија на стратешките 

документи од областа на енергетиката; 

● Итно донесување национална определба за елиминирање на фосилните 

горива од употреба до 2050 година. 

 

Други хоризонтални мерки 

 

o Дополнување со нови и редовно одржување постоечките мерни станици за 

квалитет на амбиентниот воздух кои се дел од Државниот Автоматски 

Мониторинг Систем  
o Класифицирање на алармантните состојби со животната средина- загадување 

на воздух, почва и вода како елементарна непогода со што би добиле посериозен 

третман. 
o Разгледување на можноста за пренос на дел од надлежностите од Град Скопје 

на општините и другите институции, организации и експертски тела со што 

одредени мерки би се имплементирале од нивна страна во име на Градот. Вакви 

надлежности можат да подразбираат: информирање на население за 

индивидуалните мерки за заштита, давање податоци и информации за 

влијанијата на аерозагадувањето по човековото здравје, мобилизација на 

андлежните институции во кризни тела и сл.  
o Да се ревидира Законот за зеленило, Законот за урбанистичко и просторно 

планирање и Законот за градежништво за да се овозможи мерка со која ќе се 

поттикнат, стимулираат и обврзат правните субјекти да постават соларни и 

зелени кровови на градежните објекти и зеленило на градежната парцела. 

Воедно, законите ќе мора да обезбедат дека тоа во пракса ќе може да се 

евидентира, документира и санкционира доколку не се спроведе.   
 

 


